
Abstract
UshbumaqoladaQoraqalpog‘istonRespublikasi hamda tumanlaridagi aholiniń zichligi, tabiiy o‘sishi ko‘rib chiqildi. Respublika statistika
boshqarmasining 2010-2023 yillardagi statistic ma’lumotlar asosida tahlil qilingan.

Kirish

Hozirgi kunda respublikamizda demografik rivojlanishining
o‘rni katta bo‘lib, ijtimoiy manfaatlarga yo‘naltirilgan iqtisodiy
maqsadlarni amalga oshirishda aholi, uning o‘sishi, joylashishi,
demografik tarkibi kabi jihatlarni bozor munosabatlari
rivojlanishi nuqtayi nazaridan o‘rganish katta ahamiyatga
ega. Chunki, aholi ham asosiy ishlab chiqaruvchi kuch, ham
iste’molchi sifatida jamiyat taraqqiyotida hal qiluvchi ahamiyatga
egadir. Har qanday siyosiy, iqtisodiy va ijtimoiy jarayonlar
demografik xususiyatlar bilan bog‘liq bo‘lib, barcha davlatlardagi
jamiyat hayotiga o‘z ta’sirini ko‘rsatadi. Tug‘ilish darajasining
tebranishi muayyan vaqtdan keyin ta’lim va sog‘liqni saqlash
tizimini shakllantirishda, mehnat bozorida ish bilan bandlikda,
davlatning ijtimoiy sohaga xarajatlarida bevosita o‘z aksini
topadi.
O‘zbekiston Respublikasi geografik jihatdan Markaziy

Osiyoning markazida joylashgan bo‘lib, umumiy maydoni 448,97
ming kv.kmni tashkil etadi. Bugungi kunda respublikamiz aholisi
2024-yil 1-yanvar holatiga ko‘ra 36799,8 ming kishidan ortiqni
tashkil etmoqda hamda Qoraqalpag‘iston Respublikasi, 12 ta
viloyat va poytaxt Toshkent shahridan iborat ma’muriy-hududiy
bo‘linishga ega.
O‘zbekistonda iqtisodiyotni modernizatsiyalash jarayonida

ijtimoiy-iqtisodiy siyosatni amalga oshirishda demografik
omillarga ustuvor ahamiyat berilmoqda. Aholi ko‘payishi bilan
bir yo‘la uning zichligi ham oshmoqda: 1940-yilda har kv.km ga
14,6 kishi to‘g‘ri kelgan bo‘lsa, 1991-yilda 46,3 kishi, 2010-yilda
64,9 kishi, 2015-yilda 70,3 kishi va 2023-yilda esa 82,0 kishini

tashkil etgan (1940-yilga nisbatan 5,6 marta oshgan). Hozirgi
vaqtda O‘zbekistonning 14 ta hududiy bo‘linmasidan 10 tasi,
shu jumladan, Toshkent shahri aholi zich bo‘lgan hududiy
bo‘linmalar jumlasiga kiradi, vaholanki, ular O‘zbekiston
hududining atigi choragini, aholi uncha zich bo‘lmagan to‘rtta
viloyat esa respublika hududining qolgan to‘rtdan uch qismini
egallagan. 2024-yil 1-yanvar holatiga ko‘ra, aholining eng zich
joylashgan hududlari sifatida 1 kv.km ga to‘g‘ri keladigan aholi
soni Andijon (789,4 kishi), Farg‘ona (600,8 kishi), Namangan
(412,1 kishi), Xorazm (329,9 kishi), Samarqand (251,0 kishi)
viloyatlari va Toshkent shahri (6787,5 kishi) hissasiga to‘g‘ri
keladi (1-jadval).
Mamlakatimizda aholi nihoyatda zich bo‘lgan mintaqalarga

aholi, mehnat resurslari, iqtisodiy faol aholi va ish bilan band
aholi, tug‘ilgan bolalar va aholi tabiiy ko‘payishining beshdan
to‘rt qismi, yalpi ichki mahsulotning 74,0 %i, investitsiyalarning
79,0%i va ist’mol xarajatlarining 88,0%i to‘g‘ri kelmoqda.
Respublikadagi barqaror va samarali iqtisodiyotni

shakllantirishga qaratilgan iqtisodiy islohotlar markazida
demografik vaziyat turadi. Chunki, O‘zbekistonda aholining
o‘sish sur’atlari yuqori hisoblanadi. So‘nggi yillarda aholining
tabiiy o‘sishi birmuncha kamaygan bo‘lishiga qaramay, u hali
ham ayrimmamlakatlar orasida eng yuqori darajadadir.
Masalan, tahliliy ma’lumotlarga ko‘ra, respublikamiz

mustaqilligining so‘nggi 32-yili mobaynida (1991-2023-yillar)
O‘zbekiston aholisi eng yuqori, ya’ni 15,7 mln. kishidan ortiqga
oshgan holda, bu ko‘rsatkich qo‘shni davlatlarda, xususan,
Tojikiston, Turkmaniston, Qirg‘iziston, Qozog‘iston hamda

Ozarbayjonga nisbatan bir nechamartaga ko‘proq oshgan. Qolgan
MDH davlatlari – Ukraina, Rossiya, Moldova, Belorussiya va
Armanistonda teskari holat kuzatilgan, ya’ni ularda aholi soni
muntazam pasayish tendensiyasiga ega.

Qoralpog‘iston Respublikasining umumiy maydoni 166,59
ming kv.km ni tashkil etadi. Bugungi kunda mintaqada 16
ta tuman, 12 ta shahar, 26 ta shaharchalar, 146 ta qishloq
fuqarolik yig‘inlari, 1126 ta qishloq aholi punktlari mavjud.
Qoraqalpag‘iston Respublikasi markazi Nukus shahri hisoblanadi.
Aholining doimiy ko‘payib borishi natijasida uning zichligi ham
oshmoqda: 2011-yilda har kv.kmga 10,1 kishi to‘g‘ri kelgan bo‘lsa,
bu ko‘rsatkich 2023-yilda 12,0 kishini tashkil etgan. Hozirgi
vaqtda mintaqada aholi zich bo‘lgan hududlar sifatida 1 kv.km ga
to‘g‘ri keladigan aholi soni Nukus shahri (1514,3 kishi), Taxiatosh
(429,6 kishi), Xo‘jayli (230,9 kishi), Amudaryo (204,3 kishi)
tumanlari kiradi. Shuningdek, mintaqada 2023-yilda 1 kv.km ga
to‘g‘ri keladigan aholi soni bo‘yicha zichligi eng past bo‘lgan
hududlar sifatida Mo‘ynoq (0,9 kishi), Taxtako‘pir (1,8 kishi),
Qo‘ng‘irot (1,8 kishi), Qorao‘zak (9,2 kishi) tumanlari to‘g‘ri
kelgan. Mintaqada aholi zichligining oshib borishi aholi sonining
muntazam o‘sib borishi evaziga yuzaga kelmoqda (2-jadval).

Bugungi kunda mintaqa aholisi O‘zbekiston Respublikasida
yashayotgan jami aholining 5,4 %idan ortig‘ini tashkil etmoqda.
Mintaqada aholining tabiiy o‘sishi mustaqillikning dastlabki
yillariga nisbatan ancha pasaygan bo‘lsada, hozirgi kunda
aholining yillarmobaynida progressiv ko‘payishi sodir bo‘lmoqda.
2010-2023-yillarda aholining tabiiy o‘sishi 19,1 %dan ortiqqa
o‘sgan. Bu ko‘rsatkich 2010-yilda 29600 kishini, 2015-yilda 33251
kishini, 2020-yilda 30122 kishini, 2023-yilda esa 33929 kishini
tashkil qilgan (2.1-rasm).

Aholining bunday jadal sur’atlarda o‘sib borishi mamlakatda
yangi ish joylarini (iqtisodiy jihatdan nufuz darajasi yuqori
ish o‘rinlari) tez sur’atlar bilan yaratish, yoshlar bilan ishlash
(respublikada tug‘ilishlar soni nisbatan kamayotgan bo‘lsada,
yoshlar salmog‘ining yuqoriligi ularni ish bilan ta’minlash
muammolarini kuchaytirmoqda hamda “demografik bosim”ni
sezilarli darajada oshirmoqda), ularni mamlakat iqtisodiyotining
dolzarb sohalariga jalb etishdek, muhim muammoni yechishni
talab etmoqda.

Xulosa

Xulosa qilib aytish mumkinki, Qoraqalpog‘istonda sodir
bo‘layotgan demografik jarayonlar mintaqaviy farqlarni keltirib
chiqaradi, ular aholining o‘sishi, joylashuvi, migratsiyasi, tabiiy
o‘sishi: tug‘ilish va o‘lim koyeffitsiyenti va hokazolarda namoyon
bo‘ladi.
Qoraqalpog‘iston viloyatida aholining o‘rnashib borishi uzoq

tarixga ega. Viloyat aholisining joylashishiga tarixiy, keyin esa
milliy-etnik, tabiiy muhit, ijtimoiy-iqtisodiy va demografik
omillar ta’sir ko‘rsatadi va aholi uzoq vaqtdan beri Amudaryo
deltasida, dehqonchilik uchun foydalaniladigan yerlarda yashab
kelgan. Ustyurt platosi,
Qizilqum cho‘li va Orol dengizining qurg‘oqchil qismi -

respublika hududining salmoqli qismini egallagan Orolqum
cho‘lida bir necha aholi punktlarini hisobga olmaganda deyarli
aholi soni deyarli yo‘q.
Hududlarda aholi zichligidagi tafovutlar qishloq joylaridagi

yer maydonlarining kattaligi bilan, siyrak aholi punktlari esa
ularning iqtisodiy rivojlanishi bilan bog‘liq bo‘lib, bugungi
kunda Amudaryo va unga tutash kanallar bo‘ylab aholi zich
joylashganligi so‘zimizning tasdig‘idir.
Shunday qilib, hududlar va tarmoqlarni ijtimoiy-iqtisodiy

rivojlantirishning barcha rejalari, dasturlari va ko‘rsatkichlari,

shuningdek, ijtimoiy sohaga mablag‘lar ajratilishi demografik
ko‘rsatkichlarga asoslanadi. Aholining o‘sish sur’atlari va
ularning tarkibiy qismlari (aholiniń zichlig darajasi) hisobga
olinadi. Kelajakdagi barcha tarmoq va hududiy dastur va
strategiyalar ham demografik ko‘rsatkichlar bilan chambarchas
bog‘liq bo‘lishi kerak.

